
 
 
 
 
 

ᒥᓂᔅᑕᐅᑉ ᐅᖃᐅᓯᖏᑦ 
 

ᓈᓴᐅᑖ ________ 
ᐅᓪᓗᖓ________ 

ᐄᕙ ᐸᕆᐊᒃ 
ᓯᕗᓕᖅᑎ 
ᒥᓂᔅᑕ ᑲᒪᒋᔭᖃᕐᑐᖅ ᐊᕐᓇᐃᑦ ᐃᓕᓴᕆᔭᐅᓯᒪᓂᖏᓐᓂᒃ 
 

 
ᑎᓯᐱᕆ 6 – ᑲᓇᑕᒥ ᐅᓪᓗᖓ ᐃᖅᑲᐅᒪᓂᕐᒧᑦ ᖃᓄᐃᓕᒋᐊᕈᑎᖃᕐᓂᒧᓪᓗ ᐊᕐᓇᐃᑦ 

ᓂᙵᐅᔾᔭᐅᖃᑦᑕᕐᓂᖏᓐᓂᒃ 
 
 
ᐅᖃᖅᑎᑦᑎᔩ, 
 
ᒥᓂᔅᑕᒋᔭᐅᓪᓗᖓ ᐊᕐᓇᐃᑦ ᐃᓕᓴᕆᔭᐅᓯᒪᓂᖏᓐᓄᑦ, ᐅᓪᓗᒥ ᓇᖏᖅᓯᔪᖓ 
ᐃᖅᑲᐃᑎᑦᓯᒍᒪᓪᓗᖓ ᒪᓕᒐᓕᐅᖅᑎᓕᒫᓂᒃ ᑎᓯᐱᕆ 6 ᑲᓇᑕᒥ ᐅᓪᓗᒋᔭᐅᓂᐊᕐᖓᑦ 
ᐃᖅᑲᐅᒪᓂᕐᒧᑦ ᖃᓄᐃᓕᒋᐊᕈᑎᖃᕐᓂᒧᓪᓗ ᐊᕐᓇᐃᑦ ᓂᙵᐅᔾᔭᐅᖃᑦᑕᕐᓂᖏᓐᓄᑦ. 
 
ᑲᓇᑕᒥ ᐅᓪᓗᖓ ᐃᖅᑲᐅᒪᓂᕐᒧᑦ ᖃᓄᐃᓕᒋᐊᕈᑎᖃᕐᓂᒧᓪᓗ ᐊᕐᓇᐃᑦ 
ᓂᙵᐅᔾᔭᐅᖃᑦᑕᕐᓂᖏᓐᓂᒃ ᐱᒋᐊᖅᑕᐅᓚᐅᖅᓯᒪᔪᖅ ᑐᖁᑕᐅᓚᐅᖅᑎᓪᓗᒋᑦ 14 
ᒪᒃᑯᑦᑐᐃᑦ ᐊᕐᓇᐃᑦ ᐃᓕᓐᓂᐊᖅᑏᑦ ᒪᓐᑐᕆᐊᒥ. ᑖᓐᓇ ᐅᓪᓗᖅ ᑲᓇᑕᒥᐅᓄᑦ 
ᐃᖅᑲᐅᒪᒍᑕᐅᕙᑦᑐᖅ ᑐᖁᑕᐅᓚᐅᕐᓂᖏᓐᓄᑦ ᑖᒃᑯᐊ ᒪᒃᑯᑦᑐᐃᑦ ᐊᕐᓇᐃᑦ. ᐅᕙᑦᑎᓐᓄᑦ, 
ᐱᕕᖃᕐᕕᐅᒻᒥᔪᖅ ᐃᖅᑲᐅᒪᒋᐊᖃᕐᓂᑎᓐᓄᑦ ᐊᕐᓇᓂᒃ ᐃᓅᒍᓐᓃᖅᑐᒥᓂᕐᓂᒃ 
ᓂᙵᐅᔾᔭᐅᓂᒃᑯᑦ ᓄᓇᕗᒻᒥ. 
 
ᐅᖃᖅᑎᑦᑎᔩ, ᓄᓇᕗᒻᒥ ᓱᓕ ᐊᒥᓲᓂᖅᐹᓂᒃ ᓂᙵᐅᔾᔭᐅᖃᑦᑕᖅᑐᑕᓕᒃ ᐊᕐᓇᓂᒃ 
ᑲᓇᑕᓕᒫᒥᒃ. 

ᒐᕙᒪᒋᔭᐅᓪᓗᑕ, ᓄᓇᖅᑲᑎᒌᑦᑐᑕ, ᑭᒃᑯᑐᐃᓐᓇᐅᓪᓗᑕᓗ ᐊᑦᓱᕉᑎᖃᖅᑐᒍᑦ 
ᐋᖅᑭᑦᓱᐃᕙᓪᓕᐊᓂᕐᒧᑦ ᓴᙱᔪᓂᒃ, ᒪᑭᑕᒍᓐᓇᑦᓯᐊᖅᑐᓂᒃ ᓄᓇᓕᓐᓂᒃ ᑭᒃᑯᓕᒫᑦ 
ᐃᓅᓯᖃᕈᓐᓇᕐᓗᑎᒃ ᓂᙵᐅᔾᔭᐅᖃᑦᑕᖏᓪᓗᑎᒃ. ᑕᒪᓐᓇ ᐱᓕᕆᔾᔪᑎᒋᒋᐊᓕᕗᑦ 
ᕿᑐᕐᖓᑎᓐᓄᑦ, ᐊᑦᑐᖅᑕᐅᓂᖃᑐᐃᓐᓇᕆᐊᓕᓐᓄᑦ ᓂᙵᐅᔾᔭᐅᕙᑦᑐᓄᑦ ᐅᓪᓗᒥ 
ᓯᕗᓂᑦᓴᑎᓐᓂᓗ. ᐱᒻᒪᕆᐅᔪᖅ ᐃᓅᓯᖏᓐᓄᑦ ᓇᓪᓕᒋᔭᑦᑎᓐᓄᑦ, ᒪᑭᑕᒍᓐᓇᕐᓂᖓᓄᓪᓗ 
ᓄᓇᕗᑦ, ᓯᕗᓂᑦᓴᖏᓪᓗ ᕿᑐᕐᖓᑦᑕ. 
 
ᓯᕗᓕᖅᑎᐅᓪᓗᖓ ᒥᓂᔅᑕᒋᔭᐅᓪᓗᖓᓗ ᐊᕐᓇᐃᑦ ᐃᓕᓴᕆᔭᐅᓯᒪᓂᖏᓐᓄᑦ, 
ᐊᑦᓱᕉᑎᖃᕈᒪᔪᖓ ᐃᓚᐃᓐᓈᖅᑕᐃᓕᒪᓂᕐᒧᑦ, ᓄᓇᕗᒻᒥᐅᓕᒫᓄᓪᓗ ᐃᓅᓯᖃᕈᓐᓇᖁᓪᓗᒋᑦ 
ᑲᑉᐱᐊᓱᐊᙱᓪᓗᑎᒃ ᓂᙵᐅᔾᔭᐅᖃᑦᑕᙱᓪᓗᑎᓪᓗ. 
 
ᖁᓪᓖᑦ ᐊᕐᓇᐃᑦ ᐃᓕᓴᕆᔭᐅᓯᒪᓂᖏᓐᓄᑦ ᑲᑎᒪᔨᖏᑦ ᐸᕐᓇᓯᒪᔪᑦ ᐃᖅᑲᐅᒪᓛᕐᓗᑎᒃ 
ᑕᐃᑲᓂ ᐱᒻᒪᕆᐅᑎᓪᓗᒍ ᐅᓪᓗᖓᓂ, ᑎᓯᐱᕆ 6, 3:00 ᐅᓐᓄᓴᒃᑯᑦ ᐊᖕᓕᑲᒃᑯᑦ 
ᑲᑎᒪᕕᖓᓂ ᐃᖃᓗᓐᓂ. ᐊᔭᐅᖅᑐᕆᐊᖅᑲᑦᓯ ᐃᓚᐅᖃᑕᐅᖁᓪᓗᓯ ᑕᐃᑲᓂ. 
 
ᐃᖅᑲᐅᒪᓂᐊᖅᑯᒍᑦ ᐃᓅᒍᓐᓃᖅᓯᒪᔪᓂᒃ ᓂᙵᐅᔾᔭᐅᓪᓗᑎᒃ ᐱᓕᕆᐊᖃᕐᓗᑕᓗ ᑕᒪᓐᓇ 
ᐊᓯᔾᔨᖅᑕᐅᖁᓪᓗᒍ, ᐃᖅᑲᐅᒪᓗᒋᑦ ᐃᓘᓐᓇᑎᒃ ᓂᕕᐊᖅᓯᐊᑦ ᐊᕐᓇᐃᓪᓗ ᐊᑦᑐᖅᑕᐅᓯᒪᔪᑦ 
ᓂᙵᐅᔾᔭᐅᖃᑦᑕᓂᒃᑯᑦ ᑲᓇᑕᒥ. 
 
ᖁᔭᓐᓇᒦᒃ, ᐅᖃᖅᑎᑦᑎᔩ. 

